
Baso genealogikoa (3): Aitormena.   Elkarrizketari buruzko testua

Hezitzaileentzako proposamena: tutoretzak eta ikasgaiak bigarren hezkuntzan, pastoralgintzak…



“Elkarrizketan bilatu”

 Aitormen jarrera sustatzeko

1. Zer da elkarrizketan jardutea?

Gizakiok hitz eginez besteekin komunikatzeko ahalmena dugulako nabarmentzen gara. Hotsak egiten dizkiogu elkarri,  baina hots horietan esanahi eta edukiak doaz, aditz formak eta egitura mentalak; oraindik garrantzitsuago gainera, beroien bidez geu komunikatzen gara. Hitzek, keinuek, gure jarrerak –beroietan gure pertsona osorik ez badago ere- berekin daramaten edukia baino aurrerago doaz, gutaz hitz egiten dute. Elkarrizketan jardutea ez da makinen eginkizuna, gizakion kontua da. 

Elkarrizketa ez da hitz kontua soilik. Gutun bidez edo postaz komunika naiteke, baina komunikazio osoagoa da aho-hitzez ari naizenean –telefonoz ere bai-, eta ezer ez aurrez aurrekoa baino hoberik. Hau da, elkarrizketa ez da hitzezko mintzaira soilik, izan ere beti izango dira hitzaren bidea adierazteko modurik onena ez duten mezu batzuk eta oso mezu garrantzitsuak izan daitezkeenak. Mesede bat eskatzen didaten gutun bat irakurri eta berehala jakin nahi izaten dut konfiantzaz edo beldurrez eskatzen didaten, mehatxua edo erregua den, isekaz ala seriotasunez ari diren… Faborea bera izango da, baina hitzetan ez dagoen “beste horrek” inguratzen du mezuaren esanahia, kolorea emanez eta mezua bera aldatzera ere iritsiz. Elkarrizketak hitzezkoa ez den edukia ere bideratzen duela ukatzea –jakinean edo ezjakinean- baldarkeria hutsa da eta ondorio larriak izan ohi ditu. 

Giza komunikazioa da zenbait errealitatetara iristeko dugun tresna posible bakarra: 

Gure mundu honetan badira uki ezinezko errealitateak, fisikoak ez direnak, baina gure bizitza osoa egituratzen dutenak bestalde. Seme-alaba harremana, gizarteko hierarkiak, tabuak, muga etnikoak, konpromisoak…Ezin konta ahala giza errealitate kultural ikusten ez direnak, uki ezinezkoak, baina gure izatearen baldintzak ematen dituztenak. Giza komunikazioan bakarrik, elkarrizketaren bidez, jabetzen garen errealitateak dira. 

Bigarrengoz, komunikazioa, elkarrizketa da beste pertsona ezagutzeko bide pribilegiatua. Pertsona horri buruz hitz egin diezadakete bera ondoen ezagutzen dutenek, bere adiskideek, bere senideek, bere bikoteak… baina ez dago ezer berarekin hizketaldi bat egitea bezalakorik bera nor den jakiteko. Izan ere, azken batean, pertsonarekin izandako elkarrizketa baita pertsona hori niretzat nor den argituko didana, eta horrek erabakiko du gure arteko harremana. Beste pertsonak ezagutzeko ezinbesteko bidea da elkarrizketa. 

Azkenik, elkarrizketa –eta hau ulergaitzago egiten zaigu gure kulturan- neure pertsonara iristeko bidea da. Elkarrizketan ezagutzen naiz; baita gehiago ere, hazi eta gauzatu egiten naiz elkarrizketan. Kritikak, baieztapenak, desberdintasunak, zalantzak partekatzeak… argitzen dit nik sentitu, pentsatu eta bizitzen dudana, naizena azken batean. Eta, aldi berean, prozesu horretan neure bizitza bideratzen ari naiz. 

2. Elkarrizketa pertsonen kontua da

Elkarrizketa pertsonen kontua da, begien bistakoa dirudi, baina sarritan ahazten zaigu, elkarrizketa “ideologikoetan” batez ere. Orduan,  elkarrizketa ongi definitutako bi eskolaren arteko borroka-lekua dela iruditzen zaigu, argudio zurrunekin, hausturarik onartzen ez duten jarrera tinkoekin. Elkarrizketa aurreikus daitekeen zerbait balitz bezala, beste pertsonen ideiak ezagutze hutsez bakoitzak bere buruarekin egin dezakeen zerbait. Giza elkarrizketa hori baino gehiago da, ez da ideia eztabaidaren ariketa mekaniko hutsa, baizik giza topalekua da eta bide horretan berritasuna, sormena, malgutasuna, ustekabea, hots, gizakiaren alderik onena esna dezakeena da. 

Pertsona bakoitzak du bere aukeran elkarrizketarako eskua zabaldu ala itxi. Era horretan, elkarrizketa pertsonen kontua da baita ere, zeren giza askatasuna behar baitu hasteko ere. Askeak gara elkarrizketan aritzeko, nahi ez duenik ezingo dugu behartu inoiz elkarrizketara. Bada sustraitik atera ezin daitekeen giza nortasunik, borondate askeari soilik dariona. 

Eta honek baditu bere ondorioak: besteari ulertu nahi izatea ez da elkarrizketaren baldintzen zati bat baino. Besteak ere nahi behar du, ezin diot nik inposatu. Nik neuk ere besteak ulertzeko eran azaltzeko prest egon behar dut eta gaizki ulertua izateko arriskura irekita. Biren kontua da. Edo hobeto esateko, biren onenaren kontua. 

Azken ideia bat. Elkarrizketan egia bilatzen dugu elkarrekin, baina egia ez da arrazoi objektiboaren emaitza hutsa, baizik beti harremanezkoa izango da –hori bai mintzaldi arrazionalaren barruan-. “Arrazoi objektibo” soila gainditu egiten du. Hau gaur egun lehen baino errazago uler dezakegu, gure garaian “objektibotasunaren” neurria izan ere ez baitakigu zein izan daitekeen. Egia zientifikoak beraiek ere, adostasun zientifikoa deitu izan zaionaren ondorio izan dira: arrazoizkoa bai, baina elkarrizketaren bidez. Beste era batera esanda, egia ezin daiteke edozer izan, arrazoibidearen barruan egon behar du, baina azken batean elkarrizketari darion adostasunetik dator. Gehiago oraindik, egia azkenean bestea barneratzen duelako da desberdina batez ere, lehenago ordea kanpoan uzten zuen. Berria da lehenago ikusten ez zituen errealitateak barneratzen dituelako. 

3. Elkarrizketarako baldintza batzuk

1. Bestearekin elkarrizketan aritzeko gogoa. Batzuetan gogo hori beste 

pertsonak niregan duen erakarmenari zor diot; beste batzuetan mehatxatua edo adoretua, edo sustatua, edo zirikatua sentitu naizelako izango dut elkarrizketaren premia. Gogo eragile hori gabe ez da elkarrizketarik sortzen. Ekimena eta borondatea da. 

Bi borondatek elkar hartu behar dute. Elkarrizketarik ez dago bietako batek nahi ez badu. Eta ezingo dugu behartu.  Bestea mugitu baino ezin dugu egin, bere konfiantza irabaziz,  eta hau, behar bada, gure ahultasuna erakutsiz bakarrik lor dezakegu –min eman diezaguketela jakinik-, inoiz ez indarraren bidez. Argiago oraindik: elkarrizketa oso beharrezkoa izan daiteke baina beti ez da posible. 

2. Egiaren atzetik ibiltzeko prest egotea. Elkarrizketa ez da heziketa edo irakaspena, elkarren arteko bilaketa da. Zalantzarik ez badut, egia osoa nire egia dela uste badut, ez dut elkarrizketaren beharrik, ez dut bere inolako premiarik izango. “Neure buruari galdeketarik egiten ez badiot, nire segurtasunei uko egiteko prest ez banago, ez banaiz ohartzen nire arriskua edo bidegabekeriaz, nire ezjakintasunaz edo nire gogoen esklabotzaz eta nire bihotz eta buru guztiarekin nire jabego pribatu ez den egia batez fidatzeko prest ez banago, ez nago elkarrizketa heldu baterako gertu. Diziplina, heldutasuna, apaltasuna eskatzen ditu” 
.  

Hau da, amore emateko prest egon behar dut, -subjektiboki- galtzeko prest. Adostasuna askotan hartutako konpromisoen emaitza da. 

3. Elkarrizketak enpatia eskatzen du. Enpatia izatea, hots, solaskidearen sentitzeko erarekin bat etortzea, bere berezitasunetik aditzea, bere arrazoietatik ulertzea da. Nire egituretatik bakarrik saiatzen banaiz ulertzen, ezingo dut elkarrizketarik egin, beti izango dira ongi ez datozen gauza asko. Eta bestearen egitura haren izaera, iragana, zauriak, ametsak, haren hizkuntza, hura bizi den lekua, haren inguruan bizi diren pertsonen… arabera dago egituratua. Nolabait ez banaiz niregandik arrotza den mundu horretan sartzen, non agertzen baitzait bestea, ezingo dut harekin elkarrizketarik egin, ezingo dut ulertu eta interes ezkutuak sumatuko dizkiot. 

Azkenik, elkarrizketak sinpatia eta maitasuna eskatzen ditu. Maite gaituenak baino hobeto inork ez gaitu ulertuko. Errespetatu eta estimatzen ez duguna nekez uler dezakegu ongi. Batzuetan pentsa dezakegu errespetua eta estimua elkarrizketari zor dizkiogula eta hori egia da. Baina,  maitasunak hasieran ere presente egon behar du –neurri txikiagoan izan arren-  edo elkarrizketak ez du aurrera egingo bestela. 

4. Hobeto ezagutzeko gogo sendoa: arestian esan dugu Elkarrizketak neure pertsona ezagutzen laguntzen didala. Hau ez da atsegina izaten beti. Oso bestela baizik, neure burua objektibotasun eta urruntasun gehiagoz ezagutzen dudanean aurkitu ohi ditut –beste gauza askoren artean- oso zilegi ez diren interesak, ase ezin diren gogoak, erreklamazio desegokiak, kexa eta gehiegikeriak. Elkarrizketa egiazko eta irekian, nire jarrera argitu eta besteek uler dezaten eran azaltzen dudanean, hauetako alderdi asko argitzen dira niretzat. Eta horrela hazi egingo naiz, zalantzarik gabe, mingarri izan arren. Min hori jasateko prest egon beharko dut. 







� R. Panikkar, El diálogo indispensable, Atalaya, 2001, 43. or.

